Oor die daling van die NG Kerk se lidmatetal

’n Groot aantal lidmate het die NG Kerk oor die afgelope meer as tien jaar verlaat.  Ds Clem Marais, skriba van die Namibiese sinode, se verslag hieroor in hul sinodale nuusbrief het tot ’n berig in verlede Sondag se Rapport gelei.

   Die kommentaar op die berig, gelewer op Rapport se webblad, is in bepaalde opsigte nogal ontstellend en mens moet daarna luister.  Sommige daarvan is geregverdig en verdien ons aandag.

   Wat die vermindering in getalle betref, sal baie goeie analises gemaak moet word oor die patrone van hierdie verlies.  Dit is waarskynlik onjuis om die verlies aan lidmate na ’n konstante, eweredige jaarlikse getal te herlei.

   Ons sal ’n ook baie goeie analise moet maak van die redes waarom die kerk lidmate verloor.  Daar sal baie faktore wees.  Emigrasie is werklik ’n belangrike aspek.  So ’n paar weke gelede gesels ek met die kerkraad van ’n sterk plattelandse gemeente.  Hulle vertel hoeveel lidmate hulle het wat deesdae in die buiteland woon.  Veral die jongmense wat vroeër in die gemeenskap sou aanbly, miskien sou boer, of skoolhou, sit nou in de buiteland.  Van die jonger kerkraadslede, so iewers tussen 30 en 40 jaar oud, vertel van hulle vriende wat nou in die buiteland woon.

   Terselftertyd vertel hulle met lof hoe hul dominees in die 1980’s hulle as jongmense gehelp het om te kies om die Here te volg, en hulle werklik gehelp het om as dissipels te leef.  Ek kan sien hoe toegewyd hierdie mense voor my aan die Here is, en dat hulle die Here volg.

   Dit beteken dat talle emigrante werklik ’n geskenk aan die buiteland is!  Talle van daardie mense leef vandag in lande wat nie oor ’n sterk kerk beskik nie.  Hulle getuienis sál daar ’n verskil maak.  Die NG Kerk se verlies is ’n gawe aan die wêreld.  Ons kan gerus leer om ons verlies in ’n meer positiewe lig te sien.

   Daar is ander belangrike redes, miskien belangriker as emigrasie.  Die NG Kerk was in die sentrum van mag in die samelewing.  ’n Blanke Afrikaner het sy statuur en sy loopbaanvooruitsigte verbeter deur spesifiek aan die NG Kerk te behoort en aktief daarin te wees.  Sedertdien is die NG Kerk, eintlik in ’n groot mate alle kerke, in die SA samelewing gemarginaliseer.  Vanselfsprekend sou dit tot ’n uitvloei uit die NG Kerk, maar ook ander kerke, lei.  Kyk maar hoe gaan dit met die struggle-kerke.  Ook by hulle is daar post-1994 minder energie en minder betrokkenheid.

   Wat sou ’n gepaste reaksie wees?  Baie gemeentes lewer praktiese diens aan die samelewing, raak betrokke by die ganse samelewing se nood.  Hulle bou netwerke met ander rolspelers in die samelewing, en dien.  Die dienslewering in PE tydens die afgelope hospitaalstaking is ’n skitterende voorbeeld hiervan.  Soos Christus, moet ons onsself ontledig en dien.

   Die uitdaging is ’n hartsverandering.  Ons heil lê nie in die vorming van institusionele krag en die organisering van mag nie.  Dit lê in self-ontledigende diens.

   Hand-in-die-boesem-steek is ons voorland.  In reaksie op die berig in Rapport skryf talle lidmate oor die arrogante houding van die NG Kerk, meerderwaardigheid en apatie teenoor mense en hulle lot.  Dit strek ons nie tot eer nie.  Miskien kan die verminderde lidmaattal ’n meer nederige kerk tot gevolg hê, ’n kerk wat leer om lief te kry en te dien.

